
দেবযানী




    আমি সবিস্ময়

সেই ক্ষণে শুধানু তােমার পরিচয়।

বিনয়ে কহিলে,—আসিয়াছি তব দ্বারে

তােমার পিতার কাছে শিষ্য হইবারে

আমি বৃহস্পতিসুত।





কচ




    শঙ্কা ছিল মনে

পাছে দানবের গুরু স্বর্গের ব্রাহ্মণে

দেন ফিরাইয়া।





দেবযানী




  আমি গেনু তাঁর কাছে।

হাসিয়া কহিনু-পিতা, ভিক্ষা এক আছে

চরণে তােমার।—স্নেহে বসাইয়া পাশে

শিরে মাের দিয়ে হাত শান্ত মৃদু ভাষে

কহিলেন—কিছু নাহি অদেয় তােমারে।

কহিলাম—বৃহস্পতিপুত্র তব দ্বারে

এসেছেন, শিষ্য করি লহ তুমি তাঁরে

এ মিনতি। সে আজিকে হ’ল কত কাল

তবু মনে হয় যেন সেদিন সকাল।

